
MINUTI

Il-Minuti tal-Laqgħa Nru 13, li saret fil-11 ta’ Marzu 2024, ġew ikkonfermati. 

IĊ-CHAIRPERSON (Onor. Abigail Camilleri): Din hija l-ewwel laqgħa tiegħi bħala Chairperson ta’ dan il-Kumitat. Nixtieq nirringrazzja lill-Ministru Jo Etienne Abela li serva f’dan ir-rwol għal dawn l-aħħar sentejn u nofs. Inħares ’il quddiem flimkien maż-żewġ naħat, li nkomplu nressqu ’l quddiem dak kollu li jikkonċerna lil Għawdex u b’mod partikolari lill-Għawdxin biex flimkien nissuġġerixxu s-soluzzjonijiet adegwati.  

Nilqa’ lil kull min qed isegwina online fuq is-sit elettroniku tal-Parlament kif ukoll lil dawk it-telespettaturi li se jkunu qed isegwu x-xandira ta’ dan il-Kumitat fuq l-istazzjon tal- Parlament. 


PJANIJIET TA’ ŻVILUPPI TAS-SAĦĦA F’GĦAWDEX

IĊ-CHAIRPERSON: B’referenza għall-aġenda li tqassmitilkom fil-11 ta’ Ġunju l-għan ta’ din il-laqgħa huwa li niddiskutu l-pjanijiet ta’ żviluppi tas-saħħa f’Għawdex.

Bħala introduzzjoni għal dan is-suġġett qed nistieden magħna lill-Onor. Jo Etienne Abela, Ministru għas-Saħħa u Anzjanità Attiva, il-Konsulent Dr Joseph Zarb Adami, il-Konsulent Dr Robert Xuereb, CEO FMS Capital Projects, kif ukoll is-Sa Carmen Ogilvie Galea, Direttur Ġenerali għall-Isptar Ġenerali ta’ Għawdex. Nibdew billi l-Ministru Jo Etienne Abela jagħmlilna introduzzjoni qasira ta’ dak li se jiġi diskuss. 

ONOR. JO ETIENNE ABELA (Ministru għas-Saħħa u Anzjanità Attiva): Sinjura President, qabel xejn nixtieq nirringrazzjak talli aċċettajt li tieħu r-rwol ta’ President tal-Kumitat, nifraħlek u nawguralek ħidma sfiqa favur l-Għawdxin. Grazzi Chantelle tal-appoġġ li sibt mingħandek fil-kariga tiegħi. Onor. kollegi grazzi talli qegħdin hawn. Qabel ma nibdew bil-preżentazzjoni li għandha s-Sa Ogilvie Galea, nixtieq li niċċaraw li l-pjanijiet tal-Gvern għall-Isptar ta’ Għawdex huma parti minn pjan ħolistiku tal-iżvilupp tas-saħħa fil-pajjiż kollu. Qed ngħid dan mhux biex innaqqas l-importanza ta’ Għawdex, u kif se taraw aħna nixtiequ li jkun hemm żvilupp sħiħ tas-servizzi tas-saħħa fil-gżira Għawdxija, imma wieħed irid jikkonsidra dawn il-pjanijiet, suġġerimenti li għandna fl-isofnd ta’ aktar pjanijiet f’Malta u Għawdex. Din hija parti biss minn jigsaw komplet. Nixtieq li s-Sa Ogilvie Galea tibda bil-preżentazzjoni tagħha.  

IS-SA CARMEN OGILVIE GALEA (Direttur Ġenerali, Sptar Ġenerlai ta’ Għawdex): Sinjura President, hawnhekk għandi lista ta’ proġetti maħsuba li jsiru fl-Isptar Ġenerali ta’ Għawdex. Qed jiġi moħmi master plan flimkien mal-FMS li se jkun qed juri l-pjan fuq l-area kollha li taqa’ taħt l-ambitu tal-isptar. Hemm ukoll l-isptar il-ġdid li se jkun għal 400 sodda, li huwa biċċa mill-master plan li se nitkellem aktar tard fuqu. 

Bħalma diġà aċċenna kemm-il darba l-Ministru, qegħdin naħdmu biex inġibu l-helipad lura fil-Gozo General Hospital. Flimkien mal-FMS qegħdin naħdmu biex intejbu t-traġitt għal xi ħadd li jkollu bżonn imur Malta fl-iqsar żmien, imma din nidħol fiha aktar tard. Bħalissa qed topera b’mod temporanju l-1.5T MRI u għandna t-3T MRI li se tkun commissioned by end of quarter 3, jiġifieri din is-sena se jkollna l-MRI tal-post. Bħalissa għaddej ukoll l-aġġudikar tas-CT scan li qed naraw li tkun f’postha by quarter 4 ta’ din is-sena. B’hekk se nkunu qegħdin inneħħu s-CT scan li għandna llum li għandha ħafna żmien u allura m’għadhiex daqshekk effettiva u se nbiddluha b’CT scan ġdida. Aħna qegħdin naraw li ma nistgħux noqogħdu nistennew l-isptar il-ġdid biex nagħtu servizz aħjar lill-Għawdxin. Naħseb l-Għawdxin ħaqqhom ikollhom servizz aħjar mill-bieraħ. Qegħdin nimbottaw biex dak li għandna llum nieħdu li nistgħu minnu u għalhekk il-Cardiology Unit se jsir investiment fih, jiġifieri minn żewġ clinics se jitilgħu għal sebgħa, se jiżdiedu ħames units ġodda. 

L-isptar eżistenti se jsirulu refurbishment works, mhux biss billi niżbgħu l-kuruturi u nirranġaw il-wards - dak importanti - imma billi nagħtu wkoll dehra isbaħ minn barra, nirranġaw il-ħsarat li hemm u nagħmlu ambejnt aktar akkoljenti għall-pazjenti. Fost dawn ir-refurbishment works se jkun hemm xogħol ukoll fuq il-post temporanju li l-EARs ilhom jużaw għal numru ta’ snin. Jien ma narahx li huwa aċċettabbli li xi ħadd jaħdem hekk u allura hemm area li se niżviluppawha biex ikunu akkomodati tajjeb u jkun hemm dell għall-vetturi wkoll. Dan se jsir in the coming months. 
Aħna nixtiequ nżidu s-servizzi tal-Outpatients Unit f’Għawdex biex Għawdxi ma jkollux għalfejn jitla’ Malta biex jinqeda. Veru li l-isptar huwa limitat imma se nipprova nieħu li nista’ minnu, allura se nkabbru l-Outpatients Unit b’disa’ clinics. Aktar tard għandi slide li turi x’se jkollna fih. Se nagħmlu obstetrics theatre ħdejn il-maternity unit għax illum m’hemmx u allura hemm ħafna pressure fuq l-operating theatres li għandna. Kif ikollna l-obstetrics theatre lest inkunu qegħdin innaqqsu dan il-pressure u nkunu qegħdin nagħtu servizz aħjar lill-ommijiet li jkunu se jwelldu. 

Beħsiebna nkabbru wkoll il-laboratorju billi nneħħu l-ispiżerija, però diġà sibna area, li llum qed tintuża mill-kċina u mill-canteen, li se niżviluppawha fi spiżerija. Qegħdin niddiskutu wkoll biex nagħmlu area li fiha ssir ir-reconstitution, jiġifieri nġibu l-kura Għawdex għall-pazejnt li jbati mill-cancer minflok joqgħod imur Sir Anthony Mamo Oncology Centre (SAMOC) f’Malta, u allura hekk se nkunu qegħdin innaqqsu mid-dwejjaq li dawn il-pazjenti diġà jkollhom. Il-Chemotherapy Lounge se nestenduha wkoll billi nżidu l-couches li hemm biex inkunu nistgħu nakkomodaw aktar nies. 

Se jsir investiment fil-Hyperbaric Unit, fil-mental health initiatives, f’ambulanzi ġodda u anke fl-equipment. Investiment fl-equipment isir il-ħin kollu, kemm equipment li rridu nbiddlu u kemm meta naraw il-ħtieġa li ndaħħlu xi servizz jew xi ħaġa li nistgħu nagħmluha aħjar. Il-limiting factor huwa ż-żmien għax, barra li tikteb l-ispecifications, inti soġġett għas-suq u allura x’ħin toħroġ it-tenders għandek id-delaying factor tal-procurement. 

Din hija in a nutshell il-master plan li qed naħsbu għall-Gozo General Hospital. Għawdex għandna nuqqas kbir ta’ servizzi għal tfal b’ċerti bżonnijiet u allura nħasset il-ħtieġa li jsir ċentru li minnu jingħata servizz li Malta jingħata miċ-Child Development Assessment Unit (CDAU), miċ-Child and Young People’s Services (CYPS), SIT u servizzi relatati oħra. Jiġifieri tfal li jkollhom bżonn din l-assistenza m’għandhomx għalfejn jiġu Malta, jekk jiġu, għax ġieli jkollok min jaqta’ qalbu u ma jmur imkien. Allura se nġibu s-servizz f’Għawdex. Dan huwa proġett li qed jgħinuna fih l-FMS u qed nipprovaw nimmiraw għal fondi Ewropej. 

Illum l-Anatomy Centre qed juża post li fil-futur se jkollu jitneħħa minħabba l-isptar il-ġdid u allura se jkollna bżonn nibnu anatomy building f’St Barts u hemm il-ħsieb li fil-futur, jiġifieri wara li l-isptar ikun lest, ikollna rehabilitation unit fil-campus tal-isptar u jkollna research centre u b’hekk, billi hemm l-università, l-isptar u dan ir-research centre taf tħajjar aktar impjegati ta' kwalità li jiġu jaħdmu fl-isptar. Se jkollna nagħmlu mortwarja ġdida fil-futur għax minn fejn qiegħda llum trid tgħaddi triq, allura meta jibda x-xogħol fuq it-triq inkunu rridu nċaqalqu l-mortwarja, imma mhux għalissa. 

Il-campus se jkun qed jaħseb għal multi-storey car park għax kulħadd jaf xi problema kbira ta’ parking hemm l-isptar minn ċertu ħin ’il quddiem. Fir-rigward ta’ support infrastructure, aħna nixtiequ li jkun hemm is-servizzi kollha għaddejjin taħt l-art biex ma naħlux spazju fuq, imbagħad fuq ikun hemm ftit greenery biex ikun hemm ftit armonija fuq is-sit. Hemm il-binja ta’ Santa Teresa li hija skedata li se tkun restawrata u tinbena biċċa magħha u allura l-administration kollha tiġi hemmhekk u tkun qrib l-isptar il-ġdid. 

Fuq is-slide tistgħu taraw visual ta’ kif qed naħsbu li se jkun imqassam l-isptar il-ġdid. Hawn lista sħiħa imma għandkom il-preżentazzjoni wkoll. Hawnhekk qegħdin inżidu n-numru ta’ sodod u b’hekk mhux talli nservu lil Għawdex aħjar u mhux talli nippożizzjonaw lilna nfusna biex jekk fil-futur ikun hemm xi pandemija oħra nkunu nistgħu nassorbu dak l-impatt, talli nkunu nistgħu nakkomodaw in-northern region ta’ Malta wkoll. Allura pazejnti li jgħixu minn San Pawl il-baħar lil hawn jistgħu jiġu jinqdew minn Għawdex. B’hekk ikun qed jittaffa l-pressure minn fuq Mater Dei wkoll. Aħna qed ngħidu li wara li joħorġu l-permessi, jintrebħu t-tenders u jibda x-xogħol fuq l-isptar u l-multi-storey car park, qed nestimaw li jieħu bejn ħames snin u seba’ snin biex ikun lest. 

Is-sit tal-helipad ġie magħżul u Transport Malta kkonfermaw. Saru l-geotechnical u t-topography surveys, l-Awtorità tal-Ippjanar tatna l-consent biex nipproċedu bħala emergency works u bħalissa għaddejjin fil-proċess mal-FMS biex jiġu ngaġġati esperti ħalli jikkonfermaw il-flight path, jikkonfermaw li kollox huwa above board biex imbagħad ikun jista’ jibda x-xogħol. Il-helipad qiegħed fuq l-area Tal-Ibraġġ f’direct flight path, jiġifieri anke xħin jinbena l-isptar il-ġdid se jkun located very strategically. 
Dan is-slide li qed taraw huwa investiment li se jsir fl-eqipment tal-imaging, it-3T MRI u s-CT Scan, u se nbiddlu wkoll l-X-ray machines. L-equipment li hemm, li ilu ħafna, kien sar b’fondi tal-Unjoni Ewropea u issa wasal iż-żmien li jinbidel u se nbiddluh. Se nbiddlu l-Mammography Unit, se jkollna a mobile CT arm, u se nżidu għall-ewwel darba scanner għad-dental għax illum m’hemmx. Se ninvestu f’ultrasound machines li se jkunu qegħdin kemm fl-Imaging Unit, kemm fil-maternità, kemm fl-operating theatre u kemm fl-Emerġenza, allura jkollok aktar kumdità biex taħdem. Imbagħad hemm mobile X-ray li tkun fl-operating theatre għax ġieli jkollhom bżonnha. Se jkollna wkoll Bone Density Unit ġdida. 

Illum hemm żewġ clinics fil-cardiology li fihom isir kollox u allura tista’ taqdi tant nies. Dawn se nżiduhom għal sebgħa, u b’hekk inkunu qegħdin innaqqsu l-waiting time. Se nkunu qed nixtru echocardiogram machine ġdida u se nbiddlu l-ECG. F’Mejju li għadda, għall-ewwel darba, Għawdex sar l-Implantable Loop Recorder service u dan sar b’suċċess u se jibqa’ jiġi provdut mill-isptar. Aħna qegħdin nipproġettaw li dan il-proġett ikun lest sat-tielet kwart tas-sena d-dieħla. Nixtieq ngħaġġel aktar imma dejjem hemm il-procurement process li jrid isir. 

Kif għedtilkom qabel, l-Outpatients Unit se nżiduh b’disa’ clinics u se nkunu qegħdin inżidu s-servizzi li jingħataw billi jsir investiment fl-equipment li għandna bżonn. Jien se nimbotta kemm nista’ biex dawn il-clinics isiru mill-aktar fis. Se ninvestu f’equipment biex jintuża għas-servizz tal-UV relatat mad-dermatoloġija, u allura pazjent ma jkollux għalfejn jiġi Malta. Se nespandu l-ophtalmic services biex inkunu nistgħu nagħtu għażla aktar wiesgħa ta’ servizzi. Se nibdew noffru wkoll l-electromyography test services. Se jkollna kamra dedikata għal gynaecology għax illum qiegħda shared. Se nespandu l-urology clinic biex tagħti servizz kemm lill-irġiel u kemm lin-nisa. It-24 hour u l-48 hour holter monitor test system, li llum jikkejterja għal tliet pazejnti, se nżiduh biex jikkejterja għal tmienja u se jkollna wkoll monitor Għawdex, jiġifieri se jiġi monitorjat minn Għawdex. Se nagħmlu ENT clinic ġdida u ntejbu s-servizz tal-audiology li se jikkejterja għal paediatrics u għal new borns. Se jkollna kamra ddedikata għall-orthopaedics biex ikun hemm il-fresh trauma clinic, servizzi li llum jingħataw mill-orthopaedic ward u issa se jibdew isiru mill-outpatients clinic. Se jkollna medical clinic ġdida u b’hekk ma jkunx hemm dak il-waiting time li forsi jkun hemm billi hemm limitu ta’ spazju. Dan kollu qed ngħidu li se jsir sar-raba’ kwart tal-2025. 

Il-laboratorju jrid jikber għax jekk nieħdu l-2023, insibu li saru ’l fuq minn 700,000 test, jiġifieri t-testijiet li qed isiru qed jiżdiedu u aħna se nagħtuhom aktar spazju fejn jistgħu jadħmu. Però, biex jikber il-laboratorju, trid tkun telqet l-ispiżerija. Il-laboratorju se jkollu storage premises ġdid u adegwat u se jkollu cold room biex jippreżervaw l-affarijiet li jkunu fil-fridge. Se nżidu s-servizz tal-phlebotomy billi fl-istess proġett tal-outpatients se nżidu bleeding room oħra - mhux fl-outpatients imma qrib - li se tkun tmiss mal-bleeding room eżistenti u b’hekk it-throughput ikun doppju għax illum kamra waħda hemm. Se nixtru analysers ġodda u se nibdew nippreparaw għall-ISO accreditation biex il-laboratorju tagħna jkun akkreditat. 

F’Għawdex qed nintroduċu l-option li min ikollu miscarriage ikun jista’ jidfen il-fetus Għawdex stess għax sal-lum kienu qed jidfnuhom l-Addolorata. Peress li l-mortwarja taqa’ taħt il-Laboratory Services se nżidu l-ispazju fejn nerfgħu l-kadavri. L-ispiżerija, kif għedtilkom qabel, se nkabbruha u se nagħmlu magħha cold room. Il-proġett l-aktar importanti huwa li nagħmlu r-reconstitution tal-mediċina tal-chemotherapy Għawdex stess. Jekk nagħmlu hekk, inkunu qegħdn nolqtu ħafna nies li llum ikollhom joqogħdu jmorru Malta biex jieħdu trattament. Dan qed ngħidu għat-tieni kwart tal-2026. Nixtieq ngħaġġel aktar imma dan jorbot miegħu affarijiet li jridu jsiru qabel, allura qegħdin jimxu wara xulxin. Illum hemm ħames couches fil-chemotherapy lounge li se nżiduhom b’sitta oħra, jiġifieri għal total ta’ 11. Inizjattiva oħra li se ssir hija li pazejnti li qed jirċievu trattament fis-SAMOC jista’ jsirilhom l-assessment f’Għawdex u hekk ma joqogħdux jitilgħu Malta għal dan l-assessment meta jista’ jsir minn Għawdex. 

Il-Hyperbaric Unit li għandna llum tieħu persuna waħda biss. Għawdex, kif tafu, kulħadd jimbotta d-diving industry, allura li jkollok hyperberic chamber wieħed mhux biżżejjed. Irridu ninvestu aktar u qed naħdmu biex toħroġ it-tender ħalli jkun hemm hyperbaric chamber ġdida li tieħu 8 +2. Barra mid-divers, din tista’ tintuża għal trattamenti ta’ fejqan ta’ feriti u kondizzjonijiet oħra. Fil-futur, meta titneħħa din il-one chamber għax ikun hemm il-ġdida, isir refurbishment fuq l-Hyperbaric Unit li hemm illum. 

Fir-rigward tal-mental health f’Għawdex hemm bżonn jittieħdu aktar inijzattivi. Il-fatt li għandna l-acute hopsital qiegħed fil-GGH diġà jgħin, imma nistgħu nagħmlu aktar. Aħna qegħdin niddiskutu mal-professjonisti biex nibdew community outreach programme, jiġifieri jkollna team - għandna bżonn aktar nies, imma r-rieda qiegħda hemm - biex imur jagħti l-għajnuna fil-komunità ħalli bniedem ma jkollokx għalfejn toqgħod iġġibu l-isptar. Barra minn hekk, hemm numru ta’ pazjenti kemm fix-short stay u kemm fil-long stay li jistgħu jgħixu fil-komunità, imma in a sheltered accommodation, u se nimbottaw li noffru din il-possibilità. 

Bħalma tafu ġew żewġ ambulanzi Għawdex u qed jiġu trained l-Emergency Ambulance Responders (EARs) u n-nurses għax is-set-up tagħhom hija differenti mill-ambulanzi eżistenti, allura tkun trid tgħallem in-nies kif jużawhom. In the coming days it-training se jkun lest u dawn l-ambulanzi se jibdew jintużaw. Minbarra dawn it-tnejn se jiġu erba’ ambulanzi ġodda sal-ewwel kwart tas-sena d-dieħla għax dawn ma ssibhomx off the shelf, dawn iridu jsiru. Meta jkun hemm accident f’xi bajja mwarrba ikun diffiċli tmur l-ambulanza jew, jekk tmur, inkunu qed nagħmlu ħafna ħsara għax it-toroq ma jkunux tajbin u ġieli jkollna noqogħdu naqilgħu s-CPD biex jgħinuna. Hemm każijiet li permezz ta’ SUV, 4x4, nistgħu mmorru on site nieħdu lil min għandu bżonn l-assistenza, noħorġuh u jkun hemm ambulanza qed tistenna u ġġibu l-isptar. B’hekk inkunu qegħdin insaħħu aktar dan id-dipartiment. Qed nippreparaw tender biex nixtru ambulanza iżgħar li tkun kemm four wheel drive u kemm two wheel drive, skont il-bżonn, li jkollha stretcher magħha u li tkun tista’ tidħol f’toroq dojoq f’postijiet imwarrba. 

Qed inħarrġu kontinwament lill-Emergency Ambulance Responders u anke lil non-emergency patient transfer assistants. L-EARs tagħna dejjem ikunu trained, imma għall-ewwel darba f’Għawdex se jingata training kif jingħata f’Mater Dei, li huwa mifrux fuq sitt xhur. Jiġifieri aħna se jkollna EARs fully trained u jkunu up and running biex sa Diċembru jkunu qed jagħtu s-servizz. Dik hija l-preżentazzjoni tiegħi. 

IĊ-CHAIRPERSON: Grazzi, Carmen. Se nindirizzak bħala Carmen, jekk ma jimpurtax. Mhux se niddejjaq ngħidlek li nemmen ħafna fil-kompetenza tiegħek u, Minisru, xtaqt ngħidlek li għall-ewwel darba u flimkien mat-team tiegħek qed nara pjan ħolisitku u realistiku li jidher li tfassal bis-serjetà. Qabel ngħaddi għall-kummenti tagħkom, xtaqt ngħid li bħala Kumitat kollha kemm aħna rċevejna korrispondenza mingħand is-Sur Micallef. Jien ikkuntattjajt lis-Sur Micallef għax kien bagħtilna diversi emails fejn kien qed jipproponi li jinfetaħ Access to Communication and Technology Unit (ACTU) f’Għawdex. Nixtieqek tikkummenta dwar dan inti Carmen. 

IS-SA CARMEN OGILVIE GALEA: Nirreferi għall-proġett li semmejt qabel biex ikollna ċentru minn fejn jingħataw is-servizzi li f’Malta jingħataw mis-CDAU, CYPS u SIT. L-Aġenzija Sapport se tkun tista’ tagħti s-servizzi tagħha minn hemmhekk u allura l-ACTU jkun qed joffri s-servizzi minn hemm, imma l-proġett għadu qed jiġi żviluppat. 

IĊ-CHAIRPERSON: Ngħaddi issa għall-membri hawn preżenti biex jagħmlu l-kummenti u l-mistoqsijiet tagħhom. L-Onor. Alex Borg. 

ONOR. ALEX BORG: Grazzi, Carmen. Kif qalet iċ-Chairperson, m’għandix dubju mill-kompetenza tiegħek fix-xogħol li ġejt inkarigata minnu però, sfortunatament, qegħdin 11-il sena tard. Il-Gvern preżenti tmejjel bil-poplu Għawdxi, tmejjel darbtejn u jalla ma tkunx it-tielet darba li jitmejjel bil-poplu Għawdxi għax kellna l-Vitals li nafu x’ġara, imbagħad għaddiet għar-real deal għand Steward u llum għandna dan il-pjan quddiemna. Niftakar Steward u Vitals kienu taw pjan għal Għawdex imma qatt ma mmaterjalizza. 

Issa, rigward dan il-pjan, innotajt in-nuqqas ta’ applikazzjoni mal-Awtorità tal-Ippjanar. Fil-fatt l-aħħar applikazzjoni rigward l-isptar ta’ Għawdex kienet PA06162 tal-2023 rigward l-MRI li daħlet fil-25 ta’ Settembru 2023, jiġifieri għamiltu pjan mingħajr applikazzjoni mal-Awtorità tal-Ippjanar. Rigward dawn il-pjanijiet, nixtieq inkun naf min ġie kkonsultat mill-istakeholders sal-lum. Kien hemm proċess pubbliku għal design proposals? Jekk kien hemm, min ħadu u jekk huwiex pubbliku u, apparti l-proċess tad-design proposals, hemm pjan to build, hemm pjan to manage? Jekk hemm pjan to manage, se jkun managed mill-Gvern jew mill-privat? 

Nixtieq inkun naf ukoll x’servizzi ġodda se jkun hemm fl-Isptar Ġenerali ta’ Għawdex li qatt ma kien hemm qabel f’Għawdex. Kemm se jkun hemm staff … (Interruzzjonijiet) Ħafna minnhom diġà qegħdin hemm. Issa naraw, mhix problema. Dan l-isptar kemm se jħaddem staff bejn wieħed u ieħor u, jekk ma tafx eżatt, huwiex se jżid l-istaff mal-istaff li diġà hemm preżentement fl-isptar. Rigward it-time frames, huma dawk li għandna fuq il-proposal li qed turuna, kemm bħala commencement u kemm bħala completion? 

IS-SA CARMEN OGILVIE GALEA: Inti qed titkellem fuq l-sptar il-ġdid. 

ONOR. ALEX BORG: Iva, fuq dan il-pjan li wrejtna llum. 

IS-SA CARMEN OGILVIE GALEA: Hemm proġetti minnhom li qegħdin isiru fuq l-isptar eżistenti min-nies tagħna. Bħalissa qed naħdmu fuq id-designs u x’ħin ikunu lesti mmorru l-Awtorità tal-Ippjanar fejn hemm bżonn, għax mhux dejjem ikollok bżonn tmur għand l-Awtorità tal-Ippjanar. Fejn tajt it-time frame, hemmhekk hemm fih kemm planning, kemm procurement, kollox. 

Fuq l-isptar il-ġdid, forsi jgħinni ftit Dr Xuereb min-naħa tal-FMS. 

DR ROBERT XUEREB (CEO FMS Capital Projects): F’kull proġett għandek il-fażijiet differenti. Fil-każ tal-helipad ta’ Għawdex, li qed nagħtuh top priority, diġà għadda mill-Awtorità tal-Ippjanar and it was fast tracked being a priority healthcare project. So that was fast tracked u għandna l-go-ahead mingħand l-Awtorità tal-Ippjanar. Il-helipad, kif qalet tajjeb Carmen, se jkun qiegħed eżatt fuq il-wied li hemm maġenb l-isptar. Dak diġà għandna permess għalih. 

Fir-rigward tal-isptar il-ġdid għadna fil-fażi fejn qegħdin naħdmu fuq a design and build project tender u għadha ma ħarġitx din it-tender, jiġifieri bħala FMS, l-inġiniera u l-periti qegħdin naħdmu fuq capex, fuq opex … 

ONOR. ALEX BORG: Jiġifieri dak ma kienx proġett pubbliku li ħarġet …

DR ROBERT XUEREB: Le, dak għadu proġett mibni mill-FMS. Id-design and build tender għadha trid toħroġ. 

ONOR. ALEX BORG: ... il-konsulenti ...

DR ROBERT XUEREB: Mistoqsija importanti. Fil-każ tal-konsulenti diġà ltqajna mad-direttur tal-isptar ta’ Għawdex u l-programm huwa li nagħmlu laqgħa ġenerali biex ikun hemm ownership mit-tobba, mill-kirurgi, min-nurses, mill-healthcare professionals kollha biex kulħadd jagħti l-opinojni tiegħu, il-pariri tiegħu u fuq dan jiġi mibni dan l-konċett. Dan huwa l-konċett li aħna ħdimna … (Interruzzjonijiet) Dan huwa proċess li bnejna aħna min-naħa tal-FMS ibbażat fuq il-parir li għandna mingħand il-healthcare professionals inġenerali. Fil-laqgħa ġenerali mat-tobba tal-isptar se nuruhom x’għandna f’moħħna, imbagħad we will tweak skont ma joħroġ minn dawn il-laqgħat. 

ONOR. CHRIS SAID: Jiġifieri dan għadu just an artist’s impression għalissa. 

DR ROBERT XUEREB: Dan li qed naraw bħalissa hawnhekk huwa pjan fuqxiex qegħdin nibbażaw ...

ONOR. CHRIS SAID: Jiġifieri pjanti kif se jkun imqassam ġewwa ... 

ONOR. JO ETIENNE ABELA: Diġà għandna l-pjanijiet u pjanti min-naħa tal-FMS. Ovvjament dawn se jkunu qed iservu ta’ linja gwida għal dak li qed jaħseb li għandu bżonn il-Gvern. 

ONOR. CHRIS SAID: Qed timxu fuq il-pjanti li kienu għamlu l-VGH?  

ONOR. JO ETIENNE ABELA: Le, aħna ma kellniex aċċess għalilhom. Qed nitkellmu fuq il-pjanti li saru min-naħa tal-FMS, fuq il-konċett li morna bih quddiem il-Kabinett u għand il-Ministeru għall-Finanzi ħalli jkollna proof of concept biex inkunu nistgħu nallokaw il-fondi u mmexxu. Għad m’hemmx applikazzjonijiet tal-ippjanar quddiem l-Awtorità tal-Ippjanar, imma kif spjegajt jien kemm-il darba bħalissa għaddejjin minn geological studies. Fil-preżentazzjoni stess Carmen uriet fault line li għaddej minn dik l-area u, għad li għażilna s-sites fejn nixtiequ li jinbnew l-istrutturi, irridu l-backup ta’ geological studies u qegħdin nistennew ir-riżultati tagħhom. Kif qal Dr Xuereb, il-geological studies tan-naħa tal-helipad qegħdin f’idejna imma tal-areas l-oħra kollha tal-isptar irridu ngħaddu minn tendering process li huwa attiv bħalissa. 

Dawn il-pjanijiet ħdimna fuqhom lejl u nhar għal dawn l-aħħar ħames xhur u qegħdin noffru x’irridu. L-areas fl-isptar preżenti li se nkunu qegħdin nagħmlu refurbishment u embellishment tagħhom huma aktar faċli li wieħed jifhimhom, imma aħna kommesi li l-pjan li għandna għall-isptar il-ġdid, l-ewwel nett, naħsbu li jagħmel sens u, it-tieni, naħsbu li huwa feasible. Nistgħu nitkellmu fuq capex u opex li kollha huma sottomessi lill-Ministeru għall-Finanzi wara d-diskussjoni li kellna fil-Kabinett. Il-Kabinett għaraf li din hija materja ta’ importanza nazzjonali u allura, kif qalet Carmen, hemm procurement process li jrid jieħu ż-żmien tiegħu, imma aħna bħala Gvern qed nikkonsidraw dan bħala prijorità nazzjonali u l-proċessi kollha se jkunu mħaffa u aċċellerati. 

ONOR. ALEX BORG: Biex nikkonferma, proprjament lanqas biss design process pubbliku ma għadu kien hemm fuq l-isptar. Kulma għandna hija artistic impression. 

ONOR. JO ETIENNE ABELA: Ma nafx jekk intix intiż, pereżempju, mal-proġetti l-oħra li għandna. Insemmi, pereżempju, il-Home ta’ Bormla. 

ONOR. ALEX BORG: Jien qed nitkellem fuq l-isptar ta’ Għawdex. 

ONOR. JO ETIENNE ABELA: Ħa ngħidlek il-proċess kif ikun għax sa ftit ilu ma kellix esperejnza, imma issa għandi. Il-proġetti tagħna tad-djar tal-anzjani ta’ Bormla u tal-Imsida, li huwa ħafna ikbar minn ta’ Bormla, huma proġetti li intom għedtu li se nibnu lukandi minflokhom. Ma kien veru xejn, f’dawn l-aħħar xhur ħarġu t-tenders li se jkunu design, build, operate u maintain. Dak huwa mudell li għal nursing home jaħdem sew, u għandna diversi mudelli bħalu hawn Malta li qed jitħaddmu sewwa għall-vantaġġ tar-resdienti. Issa, fl-isptar ta’ Għawdex - għax għamilt domanda lill-kollega u nista’ niċċaraha jien – l-operat tiegħu se jkun f’idejn il-Gvern. Nista’ nikkonferma, kif ikkonfermajt fuq il-proġetti li għandna ppjanati għal San Luqa u Karen Grech f’Malta, li l-operat tal-isptar se jkun f’idejn il-Gvern. Ovvjament, is-sit se jkun tal-Gvern, imma biex nibnu bilfors iridu jidħlu l-kuntratturi. 

Staqsejt dwar in-numru ta’ impjegati li se jkollna bżonn għall-isptar ta’ 400 sodda. Ovvjament se jkollna bżonn mill-inqas id-doppju tal-impjegati li għandna fl-isptar ta’ Għawdex li bħalissa qed jakkomoda in-patient rate, bejn wieħed u ieħor, ta’ 225 sodda. Dan l-isptar se jkun fih id-doppju ta’ sodod, jiġifieri bejn wieħed u ieħor se jkollna bżonn id-doppju. Dan ifisser li se jkun hemm l-opportunitajiet għal jobs għall-Għawdxin f’Għawdex u se jkunu jobs ta’ kwalità. Qed nitkellmu fuq jobs għal tobba, nurses, physiotherapists u radiographers li għandna bżonn ħafna. Se nitkellem fuq radiographers biss; mill-pool ta’ radiographers li għandna f’Malta u Għawdex se jkun impossibbli li nagħmlu l-faċilitajiet kollha li se jkollna mingħajr ma nirrikorru għand il-privat. Din għedtha kemm-il darba fil-Parlament, din mhijiex kwestjoni ta’ antagoniżmu u popoliżmu, imma dik hija l-verità. Il-popolazzjoni tagħna, speċjlament f’Għawdex, xjaħet b’mod li biex inlaħħqu mas-servizzi bilfors se jkollna nirrikorru għall-barranin. M’hemmx soluzzjoni oħra. Dan qisek trid iddaħħal football f’ballun tal-golf. Huwa matematikament impossibbli. Jiġifieri se jkollna bżonn aktar impjegati biex joperaw l-equipment. Semmejna l-MRI, is-CT scan; inutli jkollok it-teknoloġija tal-aħħar avvanz għax jekk ma jkollokx in-nies biex iħaddmuha ma nistgħux nagħtu s-servizz. 

Pereżempju, ħriġna sejħa esterna għal radiographers, jiġifieri ma tgħodd la għall-Għawdxin, la għall-Maltin u lanqas għall-Ewropej. Ir-raġuni hija li malli jilħqu r-radiographers tagħna f’Malta, Maltin u Għawdxin, dawk se nassorbuhom mill-ewwel, imma nafu li għandna bżonn aktar minn pajjiżi terzi. Dak mhux xi diżunur, jekk irridu nofru s-servizzi li jixraqilhom iċ-ċittadini tagħna, bilfors hekk irridu nagħmlu. 

IĊ-CHAIRPERSON: L-Onor. Amanda Spiteri Grech.

ONOR. AMANDA SPITERI GRECH: Hawnhekk qed nara pjan ħolistiku għal Għawdex. Ippermettuli nikkummenta fuq il-fatt li inti semmejt l-SUVs li jmorru f’postijiet imwarrba fejn hu diffiċli biex tidħol b’ambulanza. Dan juri ħsieb kbir biex Għawdex ikun moqdi aħjar. Naf li se jkun hemm fażijiet differenti ta’ meta x-xogħol ikun komplut, imma xtaqt nistaqsi meta huwa stmat li proġett bħal dan, li huwa pjuttost ampju, ikun lest mill-fażijiet kollha. 

IS-SA CARMEN OGILVIE GALEA: Qed tgħid għall-isptar il-ġdid jew għal …

ONOR. AMANDA SPITERI GRECH: Tista’ tispjegalna ftit? 

IS-SA CARMEN OGILVIE GALEA: Aħna qegħdin nimmiraw li appena joħorġu l-permessi tal-Awtorità tal-Ippjanar u jitlesta l-procurement process, minn mindu jibda x-xogħol fuq l-isptar il-ġdid, dan jieħu bejn ħames snin u seba’ snin. Dan għaliex il-ġeoloġija tat-terren fejn qiegħed il-campus tal-isptar hija daqsxejn challenging, allura meta niġu biex inħaffru trid tagħti dak ir-reinforcement li għadnek bżonn. Dak għall-isptar il-ġdid. 

Rigward it-tibdil fl-isptar preżenti jien qed nipprova ngħaġġel kemm nista’ għax l-Għawdxi llum mhux moqdi u nixtieq li jekk nista’ nlesti llum, imma ma nistax nagħmel kollox f’daqqa, allura qegħdin nagħmlu x-xogħol f’fażijiet. Dak li nistgħu nibdew issa nibdew issa. Jien tajt it-time frames fil-preżentazzjoni. Jekk jista’ jkun ngħaġġel aktar minn hekk. Kieku kien għall-Ministru ngħidlu li kollox ikun lest fir-raba’ kwart tal-2024 imma, kif għedt, hemm proċeduri ta’ procurement eċċ. Jien nagħfas kemm niflaħ lit-team u lil kulħadd, imma mbagħad hemm ir-realtajiet. Jien inwiegħed hawnhekk lil kulħadd li se nagħmel mill-aħjar li nista’, għandi t-team qiegħed warajja, jekk nista’ ngħaġġel aktar ngħaġġel aktar, imma t-time frames li tajt huma raġunevoli u jieħdu inkonsiderazzjoni l-ippjanar, il-proċess tal-procurement u x-xogħol li jrid isir sakemm jinfetħu biex jużawhom il-clinicians. 

ONOR. CHRIS SAID: Interessanti li d-Direttur użat il-frażi “l-Għawdxi llum mhux moqdi”. Ħa nibda fuq il-helipad. Kemm fl-Isptar Ġenerali ta’ Għawdex u anke f’Mater Dei kienu jeżistu helipads. Illum, fl-2024, la hemm helipad fl-Isptar Mater Dei u lanqas helipad fl-Isptar Ġenerali ta’ Għawdex u issa ilna s-snin. Għalija mhux aċċettabbli li m’hemmx helipad, li tneħħa u ma sarx mill-ewwel għax biex tagħmel helipad ma tridx 20 sena. Kieku kien hemm pjan, malli l-helipad tneħħa minħabba l-bini tal-iskola ta’ Barts, messna ħsibna fejn nagħmlu helipad ieħor malajr kemm jista’ jkun. Ilu tmien snin jew disa’ snin li nbeda x-xogħol fuq l-iskola ta’ Barts u minn dakinhar ilna bla helipad Għawdex. (Interruzzjonijiet) Imma meta beda x-xogħol fuq l-iskola ta’ Barts tneħħa l-helipad u qalulna li se jagħmlu helipad ieħor dalwaqt. Għaddew disa’ snin u issa għadna qed nippjanaw fejn se jsir. Jalla li ma jdumx għax hemm il-ħajjiet tal-Għawdxin fin-nofs. 

Tajjeb li jkollok helipad fl-isptar Ġenerali ta’ Għawdex, imma daqshekk ieħor importanti għall-Għawdxin, għar-residenti f’Għawdex u għal min ikun qed iżur Għawdex u jkollu bżonn jiġi trasferit minn sptar għall-ieħor, li jkun hemm helipad f’Mater Dei. Kellna ħafna skużi fuqu u ħafna dewmien eċċ., però l-mistoqisja tiegħi hija: X’inhi t-time frame meta se jkunu lesti l-helipads kemm ta’ Għawdex u kemm ta’ Malta. Il-helicopters li qed jintużaw illum huma l-istess li kienu ġabu Steward u VGH, u kemm qed iħallas il-Gvern għal dawn l-helicopters? 

Rigward is-CDAU, jien qed nifhem sew li se titwaqqa’ l-binja li nbiet u kienet lesta fl-2012 li kienet intiża biex fiha jiġu offruti s-servizzi kollha konnessi mat-tfal? 

DR ROBERT XUEREB: Qed tgħid għal Malta jew għal Għawdex? 

ONOR. CHRIS SAID: Għal Għawdex. Il-binja li hemm fuq in-naħa ta’ barra tal-isptar li nbniet apposta biex fiha jkunu offruti s-servizzi kollha li għandhom x’jaqsmu mat-tfal. Din tlestiet fl-2012 u kif tlestiet ingħatat lill-VGH u wara lil Steward u Steward għaddewha parti store u parti anatomy centre lil Barts School. Dik kienet binja li ġiet mibnija apposta biex fiha jingħataw servizzi għat-tfal f’Għawdex bħal dawk offruti mis-CDAU f’Malta. 

Niġi għall-isptar il-ġdid. Ovvjament, dan kellu jkun lest fl-2018 u diġà ħallasna għalih. Jiġifieri biex nibnu sptar ieħor ikollna nistennew sal-2030 jew sal-2031 meta l-Gvern kien kommess u ħallas għalih diġà biex ikun lest sal-2018? Ħallasna għalih, mhux intfajna lura fiż-żmien, diġà ħallasna li kellna nħallsu, imma telqu bihom, issa fallew. Allura issa se jkollna nistennew minimu ta’ bejn ħames snin u seba’ snin, kif għedtilna fil-preżentazzjoni tiegħek. Issa jien għedt sitt snin, sal-2030/2031, u jekk nibdew illum jieħu sitt snin, imma llum qed naqblu li kull m’hemm huwa concept design, għad iridu jsiru l-konsultazzjonijiet u għad iridu jsiru l-applikazzjonijiet għall-permessi eċċ., imma ejja nkunu … 

ONOR. JO ETIENNE ABELA: L-aktar ħaġa importanti hija l-finanzi. Naqbel miegħek fuq ċerti affarijiet li għadek kemm semmejt, però ma nistax naqbel miegħek li kull darba li nitkellmu fuq is-saħħa ta’ Għawdex irridu nagħmlu rewind taċ-ċirkostanzi li għaddew. Aħna qegħdin hawn biex nitkellmu fuq l-avvanz li l-Gvern qed jippjana għas-saħħa ta’ Għawdex. 

ONOR. CHRIS SAID: Fair enough, Ministru, però l-problema qiegħda hawn … 

ONOR. JO ETIENNE ABELaA: Nifhem li trid tagħmel punt politiku, imma issa l-punt politiku għamlu l-kollega u erġajt għamiltu int. Nerġa’ ngħid li aħna qegħdin hawn biex nimxu ’l quddiem. 

ONOR. CHRIS SAID: Hekk hu. 

ONOR. JO ETIENNE ABELA: Aħna qed noffru viżjoni magħmula mill-ispeċjalisti u min-nies li jaħdmu fuq il-lant tax-xogħol. Ovvjament staqsejna l-pariri ta’ ekonomisti u kellna capex u opex li ma qbilniex magħhom fil-bidu għax rajniehom żgħar wisq, irrevedejna l-figura biex inkunu aktar realistiċi u wasalna għall-figura ta’ €153 miljun bil-flus tal-lum. Aħna qed noffru dik it-tip ta’ viżjoni. Nerġa’ ngħid, dik il-viżjoni tgħaqqad mal-viżjoni li għandna f’Mater Dei u f’St Luke’s. 

Ħa nitkellmu fuq il-helipads. Iva, naqbel miegħek mija fil-mija. Kif spjegajt lill-Kabinett, aħna ma jistax ikollna sitwazzjoni li l-pazjent marid li għandu bżonn imur Mater Dei malajr, mir-Rabat joqgħod imur ix-Xewkija, mix-Xewkija jmur St Luke’s u minn St Luke’s imur Mater Dei. Jekk nagħmlu a conservative estimate ta’ kemm irid idum pazejnt f’dan it-traġitt, illum qed ngħidu 43 minuta. Aħna naħsbu li mill-helipad tal-campus tal-isptar ta’ Għawdex għall-helipad li hemm quddiem l-Isptar Mater Dei - li issa aħna naħsbu li tista’ tintuża għax m'hemmx bini u m’hemmx cranes - dak id-direct flight path se jkun qed inaqqas il-ħin li pazjent - nistgħu nkunu aħna - idum biex minn Għawdex jasal Mater Dei, jekk niftakar sew, minn 43 minuta għal 14-il minuta jew 15-il minuta. 

ONOR. CHRIS SAID: Kif kien disa’ snin ilu. Disa’ snin ilu hekk kien. 
ONOR. JO ETIENNE ABELA: Onor. Said qed naqblu li rridu mmorru … 

ONOR. CHRIS SAID: Jiġifieri qed naqblu li f’dawn id-disa’ snin min kien responsabbli mis-saħħa injora s-saħħa tal-Għawdxin, minkejja li konna nagħmlu kritika f’dan il-Kumitat u fil-Parlament biex jieħdu passi fuq il-helipad. 

ONOR. JO ETIENNE SAID: Onor. Said, jekk kien hemm il-bini tal-Università ta’ Barts, u naħseb ilkoll naqblu li għal Għawdex dik kienet xi ħaġa tajba, kienet boost … 

ONOR. ALEX BORG: M’għandhiex x’taqsam ma’ Vitals u Steward. 

ONOR. JO ETIENNE ABELA: Min semma l-Vitals u Steward? 

ONOR. ALEX BORG: Qed insemmu l-Università ta’ Barts, m’għandhiex x’taqsam ma’ Vitals u Steward, aħna qegħdin nitkellmu fuq l-isptar u s-servizzi tal-isptar, mhux qegħdin nitkellmu fuq l-iskola. 

IĊ-CHAIRPERSON: Fuq l-isptar u s-servizzi tal-isptar futuri, mhux passati. Inżommu ftit mas-suġġett. 

ONOR. JO ETIENNE ABELA: Skużani. Is-Sa Ogilvie Galea semmiet research centre, semmiet rehab unit u semmiet sptar ta’ 400 ruħ, taħseb li dak mhux se jagħti boost lill-image tal-Università ta’ Barts? Mill-Università ta’ Malta nipproduċu 150 tabib -nifraħilhom għax dawk li għaddew mill-eżamijiet ġew jiltaqgħu miegħi llum fil-Ministeru - jiġifieri tobba għandna biżżejjed, imma jien m’għandi xejn kontra li jkollna ftit extra min-naħa ta’ Barts biex inżidu l-complement ta’ tobba f’pajjiżna. Kont qed ngħid li meta beda l-bini tal-iskola ta’ Barts kellu jiċċaqlaq il-helipad. Qed naqblu li l-iskola ta’ Barts kienet xi ħaġa tajba għal Għawdex. 

Ħmistax ilu ltqajt mal-Gozo Business Chamber u wrejthom dawn il-pjanijiet. Ovvjament jafu li dawn huma konċetti li huma avvanzati fis-sens li diġà huma costed u hemm sens fihom. Issa jekk tistaqsini pereżempju jekk it-theatre hux ġej fit-tieni sular jew fit-tielet sular, ngħidlek li dak irid jgħaddi mid-design process li se jkun f’tender. Jien ma nistax ngħidilhom li jien irrid dak hemm u dak hawn u l-ieħor hemm. 

Aħna qegħdin niddiskutu dawn l-pjanijiet biex jekk qed taraw xi ħaġa ħażina fihom issa huwa l-ħin li tgħidulna. Dawn il-pjanijiet ħriġniehom fil-pubbliku wara li tellajniehom quddiem il-Kabinett, u issa qed nitħaddtuhom hawnhekk. Araw x’hemm ħażin fihom, araw il-kostitwenti tagħkom x’jgħidulkom, x’servizzi aktar nistgħu nżidu. Il-President tal-Kumtiat semmietli Burns Unit. Dawn huma l-affarijiet li rridu nitħaddtu fuqhom. Jien nixtieq li jkun hemm Burns Unit Għawdex, però Burns Unit ikun eċċellenti skont kemm ikollu pazjenti l-ħin kollu għax min jieħu ħsieb il-Burns Unit irid ikollu dik l-esperjenza għaddejja. Naħseb li mhijiex fattibbli, mhijiex feasible li jkollna Burns Unit il-ħin kollu hemm iddedikat f’Għawdex. Però, kif qed tara fil-pjanijiet, ħsibna għal contingency beds, jiġifieri dawk il-pazejnti li jinħarqu gravi posthom ikun fl-ITU f’Għawdex, imma preferibbilment Malta, ħa nkun onest. 

Kulħadd jaqbel li għandna bżonn sptar ġdid, allaħares hawn xi ħadd li ma jaqbilx! Jien inweġġa’ meta jiġi xi ħadd jgħidli: Għal Għawdex se tagħmlu sptar ta’ 400 sodda? Iva, 400 sodda nixtiequ għall-isptar t’Għawdex għax, kif spjegat Carmen, aħna nixtiequ li dak ikun in-northern hub ta’ Malta u Għawdex, jiġifieri jkun jaqdi Għawdxin u Maltin. Jien kont naħdem fl-isptar ta’ Għawdex u kelli pazjenti minn Birżebbuġa jiġu jinqdew mill-isptar ta’ Għawdex . Aħna rridu nżiduha dik il-boost u nixtiequ li l-isptar futur ta’ Għawdex ikun qed jgħin biex ma jkollniex dawn il-waiting lists. Aħna qed ngħidu li jekk hemm xi pjanijiet li ma taqblux magħhom tagħmlu s-suġġerimenti tagħkom jew jekk il-kostitwenti tagħkom qalulkom li jridu ward X u Y, aħna nipprovaw nagħmluhom. Però l-premessa hija li l-isptar il-ġdid ta’ Għawdex mhux se jkun mini Mater Dei. Tkellimt kemm-il darba f’din il-Kamra li ma jistax ikun li s-servizzi kollha super speċjalizzati ta’ Mater Dei jkunu offruti f’Għawdex. Xi darba jew oħra ċerti pazjenti xorta se jkollhom jimxu minn Għawdex u għalhekk naqblu magħkom li rridu helipad fl-isptar ta’ Għawdex, helipad fl-isptar ta’ Mater Dei - li naħseb Dr Robert Xuereb irid jitkellem fuqu - u l-helipad tal-isptar San Luqa irid jiġi rranġat u jibqa’ hemm għax l-isptar San Luqa se jkun sptar ukoll. 

Bħalissa għaddiet il-pandemija u jekk issemmi l-pandemija n-nies jgħidulek li dik għaddiet issa, u għandhom raġun, però ma nkunux fair man-nies, inkunu boloh jekk issa stess ma naħsbux għall-pandemija li ġejja. Il-WHO tistipula li l-pandemija li ġejja is not a matter of if, it’s a matter of when, u aħna rridu li l-pjan tagħna għall-isptar ta’ Għawdex ikun konsonanti mal-pjanijiet li għandna għall-espansjoni f’Mater Dei u St Luke’s. Għalhekk importanti li l-helipads ikunu fit-tliet sptarijiet, ta’ Għawdex, ta’ Mater Dei u St Luke’s. 

IĊ-CHAIRPERSON: Dr Robert Xuereb.

DR ROBERT XUEREB: Min-naħa tiegħi xtaqt nitkellem bħala healthcare professional. Onor. Said, meta tgħidli li ma sar xejn fl-aħħar għaxar snin tkun qed tweġġa’ lili u tweġġa’ lill-kollegi tiegħi li huma konsulenti tal-kardjoloġija, kif ukoll lill-healthcare professionals, technicians, nurses, physiotherapists li qegħdin jaħdmu fl-isptar ta’ Għawdex. 

OR. CHRIS SAID: Jien m’għedtx li ma sar xejn. Jien għedt li fejn jidħol il-helipad mhux morna ’l quddiem, morna lura. 

DR ROBERT XUEREB: Le, fejn jidħol il-healthcare services ... 

ONOR. CHRIS SAID: Jien ma semmejtx il-healthcare services. Jien ma nifhimx fil-healthcare services u mhux se nkun prużuntuż li nitkellem fuq il-healthcare services. Jien għedt li disa’ snin ilu kellna helipad f’Mater Dei u fl-Isptar Ġenerali ta’ Għawdex. (Interruzzjonijiet) Le, jien qed nikkoreġi lill-Prof. Xuereb. Jien ma semmejtx healthcare services. Allaħares m’għamilna l-ebda avvanz fejn jidħol il-healthcare f’għaxar snin jew 11-il sena. Jien għamilt tliet punti: fuq il-helipad, is-CDAU u meta kellu jkun lest l-isptar. Rigward il-helipad qed naqblu li f’dawn id-disa’ snin min kien responsabbli ġie jaqa’ u jqum għax ma kellux jieħu disa’ snin biex jaħseb għalih. 

Naqbel mal-Ministru li f’Għawdex qatt ma jista’ jkollok is-servizzi speċjalizzati kollha. Il-Ministru uża l-kliem eżatt, ma jistax ikollok ‘a mini Mater Dei’. Iċ-Chairperson semmiet il-Burns Unit u l-Ministru spjega għalfejn ikun diffiċli li jkollok Burns Unit f’Għawdex. Għaldaqstant, ikollok kemm ikollok sodod f’Għawdex, se jibqa’ dejjem il-bżonn ta’ trasferiment ta’ pazjenti minn Għawdex għal Malta. Mela allura kif nagħmlu dawn is-snin kollha, m’għamilniex sena, mingħajr helipad? Is-sens komun kien jgħidlek li jekk se tibda tippjana għall-iskola ta’ Barts, fl-isess ħin trid tippjana għall-helipad ta’ Għawdex. Jekk qed jinbena s-SAMOC, fl-istess ħin trid issib l-alternattiva għall-helipad ta’ Mater Dei. Is-SAMOC ilu lest seba’ snin. Issa wara seba’ snin se niġu ngħidu li l-helipcopter issa jista’ jinżel għax m'għadx hemm il-cranes ħdejn is-SAMOC? Huwa insult għall-Għawdxin li f’seba’ snin ħadd m’għamel xejn biex il-helicopters jinżlu f’Mater Dei. Dan huwa l-punt. 

IĊ-CHAIRPERSON: Dr Joseph Zarb Adami.

DR JOSEPH ZARB ADAMI (Konsulent): Il-helipad ta’ Mater Dei kellu jkun fuq il-casualty u ma sarx għax il-concrete kien ħażin. 

ONOR. CHRIS SAID: Mela ħalli niġu għall-concrete, la inti dħalt għaliha issa. Għidli kemm intnefqu miljuni fl-aħħar għaxar snin - għamilt mistoqsijiet parlamentari waħda wara l-oħra u ħadd ma rrispondieni – fuq Mater Dei biex ġie rimedjat il-concrete ħażin f’Mater Dei. Ma kontx se nsemmiha tal-cocrete, għax dik kienet … Kemm intnefqu? 

DR JOSEPH ZARB ADAMI: Ma kellniex helipad minħabba l-concrete ħażin. 

ONOR. CHRIS SAID: Donnok qed tibla’ l-ħrejjef ta’ Konrad Mizzi inti. Issa inti dħalt għaliha, staqsejtek  …

IĊ-CHAIRPERSON: Onor. Said, dawn huma mistednin ...

ONOR. CHRIS SAID: Agħtini ċans, ma kontx se nsemmi l-kwestjoni fuq il-concrete ta’ Mater Dei, imma dħalt għaliha ...

IĊ-CHAIRPERSON: Din l-attitudni ...

DR JOSEPH ZARB ADAMI: Imma jiena semmejtha ... (Interruzzjonijiet) 

ONOR. CHRIS SAID: Le, le. L-attitudni tal-mistieden ...

IĊ-CHAIRPERSON: Lit-tnejn qed ngħid, inżommu l-kalma. 

ONOR. CHRIS SAID: Int qiegħed hawnhekk bħala espert u issa weġibni bħala espert. Għidli fl-aħħar għaxar snin … 

ONOR. ALEX BORG: M’intix hawnhekk bħala politiku. 

DR JOSEPH ZARB ADAMI: Mhux fuq il-politika, fuq il-helipad qed nitkellem. 

ONOR. CHRIS SAID: Il-kwestjoni tal-concrete jien evitajtha apposta għax naf li kienet skuża banali. Issa la semmejtli l-concrete, għidli kemm intnefqu miljuni biex ġie rimedjat il-concrete ħażin. Għamilt misotqsija parlamentari waħda kull sena. 

DR JOSEPH ZARB ADAMI: Il-cost tal-concrete billi m’għandniex helipad ... 

ONOR. CHRIS SAID: Għaxar snin ilu saret storja waħda wara l-oħra fuq l-famuż concrete ta’ Mater Dei u suppost kellhom jintnefqu €60 miljun, €70 miljun, €80 miljun. Għidli fl-aħħar għaxar snin kemm-il miljun intnefaq biex ġie rimedjat il-concrete ħażin ta’ Mater Dei u jekk waqgħetx xi biċċa minn Mater Dei fl-aħħar għaxar snin. Għidli kemm intnefqu għax dik skuża li ... 

DR JOSEPH ZARB ADAMI: Jekk ħa nitkellmu fuq politika, huwa fatt li l-Gvern ma beniex il-helipad fejn kellha ssir - u jien kont hemm meta Mater Dei kien qed jinbena - għax il-parir li tana Skanska kien li ma nagħmluhiex hemm fuq minħabba l-concrete. 

ONOR. CHRIS SAID: Kien hemm helipad f’Mater Dei? 

IĊ-CHAIRPERSON: Nixtieq li ma niddevjawx daqshekk mis-suġġett. 

DR JOSEPH ZARB ADAMI: Kien hemm helipad imma mhux fuq fejn kellha ssir. 

ONOR. CHRIS SAID: Minn dakinhar ’l hawn, inti li qiegħed fid-diparitment, x’għamilt biex ikun hemm helipad Mater Dei? 

DR JOSEPH ZARB ADAMI: Tlabt li jkun hemm helipad. Jien u Walter Busuttil tlabna … 

ONOR. CHRIS SAID: Fl-aħħar għaxar snin x’għamilt biex ikun hemm helipad? 

DR JOSEPH ZARB ADAMI: Qed ngħidlek, fl-aħħar seba’ snin kont qiegħed f’isem il-Gvern Malti nara x’qed isir minn Steward. 
ONOR. CHRIS SAID: Għadek ma weġibtnix kemm intnefqu … 

DR JOSEPH ZARB ADAMI: Se tagħtini ċans nirrispondi jew issa … Fil-każ nitlaq ’il barra jien. 

ONOR. CHRIS SAID: Iva, tista’ titlaq għax għadek ma weġibtlix il-mistoqsija ta’ kemm-il miljun intnefaq biex sewwejtu l-concrete li, skont int, huwa ħażin f’Mater Dei. Kemm-il miljun intnefaq? 

DR JOSEPH ZARB ADAMI: Qed ngħidlek . 

IĊ-CHAIRPERSON: Jekk jogħġobkom, nappella għar-rispett reċiproku. 

ONOR. CHRIS SAID: Ma ntnefaqx 1c fuq il-concrete! 

DR JOSEPH ZARB ADAMI: Jien m’inex qiegħed hawn biex tgħallimni. M’iniex il-pastaż tiegħek. M’iniex il-pastaż tiegħek!

IĊ-CHAIRPERSON: Jekk jogħġobkom, inkella se jkolli nwaqqaf il-laqgħa. 

ONOR. CHRIS SAID: L-ewwel nett, ma tkellimx Membru Parlamentari b’dak il-mod. Mhux se nieħu għalija, tinkwetax. 

DR JOSEPH ZARB ADAMI: Għedtlek: M’iniex il-pastaż tiegħek!

ONOR. CHRIS SAID: Sinjur, ma ntnefaqx ċenteżmu. M’intix kapaċi tirrispondi l-mistoqsija għax ma ntnefaqx ċenteżmu li hu ċenteżmu. Kienet ħrafa ta’ Konrad Mizzi li l-concrete huwa ħażin u llum nafu li hekk għax kieku kien hemm il-concrete ħażin sar ix-xogħol biex jitranġa, imma f’għaxar snin ma ntnefaqx ċenteżmu u l-Isptar Mater Dei hemm għadu, ma waqgħet l-ebda biċċa minnu. 

ONOR. JO ETIENNE ABELA: L-ewwel nett, allaħares taqa’ xi biċċa minnu. Dr Joseph Zarb Adami qiegħed hawn bħala espert. Veru mhuwiex Membru Parlamentari, imma jrid jieħu l-credit li kien il-Kap tad-Dipartiment tal-Anestesija meta Mater Dei kien qed jinbena, jiġifieri jaf daqsxejn x’hemm u x’m’hemmx u, barra minn hekk, għamel ħafna snin bħala direttur mediku ta’ Mater Dei. Taħsbux li lil Dr Zarb Adami sibnieh fit-triq u ġibnieh hawn. Jiġifieri l-informazzjoni li tak, Onorevoli, hija informazzjoni attendibbli. 

ONOR. CHRIS SAID: Jien staqsejt lil Dr Zarb Adami Fejn sar ix-xogħol biex inbidel il-concrete ta’ Mater Dei.

ONOR. JO ETIENNE ABELA: Skużani, spjegalek li t-tekniċi ta’ Skanska infushom issuġġerew li ma jsirx helipad fuq il-bini li bnew huma stess. Hemm fejn naslu aktar? Issa inti qed tistaqsi x’sar. (Interruzzjonijiet) Naħseb li kulħadd b’xi mod jew ieħor imiss ma’ Mater Dei, anke aħna l-Għawdxin, imma quddiem Mater Dei hemm helipad u, kif għedt inti, issa l-bini tas-SAMOC u l-Life Sciences m’għadux hemm. Jekk tinnotaw - u din tkellimt fuqha kemm-il darba – diġà ġie cleared, Transport Malta diġà assessjaw dik l-area u qed nistennew li jiġu esperti Ingliżi, esperti f’helicopters u helipads. Sa fejn naf jien it-tender diġà ġiet aġġudikata, jiġifieri m’aħniex qed nitkellmu fuq gimmicks u m’aħniex qed nitkellmu fl-arja. It-tender ħarġet, ġiet aġġudikata, u din il-kumpanija ta’ esperti fil-helipads u l-helicopters ġejjin Malta, se jirriprestinawha ...

ONOR. CHRIS SAID: Imma s-SAMOC u l-Life Sciences ilhom ħames snin jew sitt snin lesti. 

ONOR. JO ETIENNE ABELA: Nerġa’ ngħidlek, Onorevoli, aħna qed nitkellmu fuq il-futur. (Interruzzjonijiet) Taħt il-predeċessuri tiegħi sar ħafna tajjeb, issa sta għalija li mmexxi s-servizz ’il quddiem u għalhekk qegħdin hawnhekk. Issa jekk ma rriudx nitkellmu fuq il-futur, jien qed ngħidlek, li kieku … (Interruzzjonijiet) Mhux dejjem. Li kieku aħna xi nies suppervi u rridu nagħmlu li jfettlilna, ma ġejniex hawn. Meta kont Chairperson kont issuġġerejt li niġu nitkellmu hawn biex dan ikun forum ... Issa jekk se noqogħdu ngħidu fuq ħames snin ilu u għaxar snin ilu ... Inti tkellimt fuq l-Anatomy Centre li hemm bħalissa. Jien nistedinkom tiġu magħna on site u naraw x’ġara minnu għax x’ħin tidħol bil-karozza taħsbu għadu ġdid. Naqbel miegħek, jidher sabiħ, jidher modern, imma x’ħin mort nara x’se nagħmlu u ma nagħmlux u wrewni l-ħsara tas-seepage tal-ilma, rajt li it’s unuseable. Does that answer your question? 

ONOR. CHRIS SAID: Min kien responsabbli li jieħu ħsieb li ma jidħolx ilma? 

ONOR. JO ETIENNE ABELA: Mhux kif inbena? 

ONOR. CHRIS SAID: Le, f’idejn min kien. 

ONOR. JO ETIENNE ABELA: Tranġa kemm-il darba kif ġie rranġat, pereżempju, l-orthopaedic ward li għandna l-isptar ta’ Għawdex, imma jekk tmur issa taraha mimlija konsenturi. Għal min qed jismagħna bħalissa m’hemmx periklu imminenti, imma aħna naħsbu li Għawdex jixraqlu aħjar. Jiġifieri l-bini li kien hemm ippjanat għas-CDAU, sfortunatament, ma jistax jintuża għax allavolja relattivamnt modern u, nerġa’ ngħid, jien u dieħel l-isptar kont dejjem narah mingħalija xi star building! 

IĊ-CHAIRPERSON: Jekk taqblu ejjew nagħlqu. Għandkom xi domandi oħra? 

DR ROBERT XUEREB: Biex inkomplu fuq il-helipad, iva, hemm proġett, Onor. Said. Sfortunatament, kif qed tgħid inti, kien hemm helipad f’Għawdex però minfloku riedet tinbena Barts University. Dak kien plus kbir għall-kura tal-pazejnti f’Għawdex għax meta għandek studenti tal-mediċina internazzjoanli li qegħdin jiġu jagħmlu l-visits u jeżaminaw il-pazjenti hemmhekk, inti qed tgħolli l-livell tal-kura awtomatikament għax waħda tmur mal-oħra, u allura dak kien plus kbir għall-kura tal-pazjenti f’Għawdex. Sadanittant kien qed jintuża l-helipad tax-Xewkija. L-istess ħaġa ġara f’Malta meta nbena s-SAMOC u dak kien plus kbir għall-kura tal-pazejnti tal-onkoloġija li issa għandhom sptar u allura fil-proċess speċjalisti ġodda u nurses imħarrġin li qegħdin jagħtu servizz kbir. Sadanittant kien qed jintuża l-helipad ta’ St Luke’s, jiġifieri l-pazjent ta’ Għawdex dejjem kellu s-servizz li jiġi minn Għawdex għal Malta. Dan nafu jien bħala kardjoloġista għax iġibu pazjenti b’attakki tal-qalb regolarment minn Għawdex lejn Malta bil-helicopter, allura s-servizz qiegħed hemm, però naqblu li hemm bżonn jiġi ameljorat. 

Għaldaqstant, kif għaddiet il-pandemija tal-COVID il-Ministru ġdid u jien bħala CEO għedna li issa nistgħu niffokaw fuq proġetti oħrajn. Għalhekk issa mexjin fuq il-helipad. Sfortuantament, kollox jieħu l-proċess tiegħu; biex isiru l-geological checks, joħorġu l-permessi mill-Awtorità tal-Ippjanar, u biex inġibu awtoritajiet minn barra għax irridu li jkollna the best international standards anke għall-helipads. Għalhekk ġejja kumpanija Amerikana u Ingliża jisimha PAC biex jassessjaw il-helipad ta’ Għawdex u l-helipad ta’ Mater Dei bil-problemi kollha li għandu għax kulħadd jaqbel li mhuwiex qiegħed ideali fejn hu qiegħed. Idealment, kellu jkun fuq l-emerġenza. Sfortunatament, minħabba l-concrete ma stajniex nagħmluh hemm, kif ma nistgħux inżidu l-wards fejn nixtiequ u għalhekk se nżidu l-wards fuq in-naħa ta’ quddiem tal-Emerġenza. 

Hemmhekk se nagħmlu acute mental ward. Se jsiru hemmhekk u mhux fuq swali oħra għax l-inġiniera u l-periti jgħiduli li l-concrete ta’ Mater Dei ma jiflaħx għal sular ieħor. Meta sptar ma tistax ittella’ fuqu, dak huwa żvantaġġ kbir fil-ġurnata ta-lum. Kull sptar għandu jinbena b’tali mod li kull għaxar snin ikun jista’ jinbena sular ieħor. Sfortunatament, bil-concrete kif inhu qiegħed, ma nistgħux nibnu sular ieħor. Limitati li nistgħu nibnu biss fil-parti l-ġdida fejn hemm l-Emerġenza. Meta se nkabbru Mater Dei se nkabbruh fuq dik il-parti. 

Issa l-PAC consultants se jiġu jassessjaw anke l-helipad tal-Isptar ta’ St Luke’s għax dak se jkun sptar ieħor li jrid ikollu l-helipad tiegħu. L-esperti se jeżaminaw it-tliet helipads. Kif jiġu dawk, nagħmlu li hemm bżonn biex nipproċedu kemm jista’ jkun malajr. 

ONOR. CHRIS SAID: Ħadd ma weġibni dwarv kemm intnefqu flus biex jiġi rimedjat il-konkos ta’ Mater Dei. 

ONOR. JO ETIENNE ABELA: Huwa inkalkulabbli kemm jiġik biex jiġi rimedjat il-konkos kollu.

DR JOSEPH ZARB ADAMI: Il-flus ma ntnefqux, imma ntilef il-potenzjal ...

ONOR. CHRIS SAID: Allura meta l-Ministru għas-Saħħa ta’ dak iż-żmien ħareġ bl-istma kemm hemm bżonn flus biex jiġi mibdul il-konkos għax inkella l-Isptar Mater Dei qiegħed fil-periklu li jaqa’, ma kienx qed jgħid il-verità. (Interruzzjonijiet) Kont hemmhekk inti dakinhar. 

DR JOSEPH ZARB ADAMI: Jien kont hemm, imma jien m’iniex espert, la tal-concrete u lanqas tal-flus, imma żgur li d-direzzjoni kienet: Do no build there. 

IĊ-CHAIRPERSON: Nistgħu niġu għall-konklużjoni? (Interruzzjonijiet)

DR JOSEPH ZARB ADAMI: Tiftakar kemm intnefqu flus fuq il-kolonni tal-concrete li saru biex ma jaqax bit-terrimoti? Dawk flus li ntnefqu ħażin! F’Mater Dei lanqas issib aktar minn 50 square metres biex tibni teatru, jiġifieri għal hybrid theatre is-69 u s-70 lanqas f’Mater Dei ma jista’ jsir. 

ONOR. JO ETIENNE ABELA: Fil-fatt, il-kolonni li qed isemmi jeżistu anke fl-ITU. Kull kolonna li hemm l-ITU lilna teħdilna sodda. Dak li qed jgħid Dr Zarb Adami għexu għax kien hemm, jiġifieri ma ġibniex id-dokumenti fuq Mater Dei llum, imma qed ngħidulek li Skanska stess issuġġeriet li ma jinbeniex fuq. Kieku kien ippjanat li xi darba Matter Dei jkun tmien sulari, kieku m’għandniex problemi, imma ma nbeniex hekk. 

ONOR. CHRIS SAID: Mater Dei kellu jkun ħafna iżgħar milli hu meta beda jinbena. 

ONOR. JO ETIENNE ABELA: Dażgur. 

ONOR. CHRIS SAID: Imbagħad kien hemm Gvern li ddeċieda li flok 400 sodda jagħmlu 800 sodda u taf min kien il-Gvern li ddeċieda li minn 400 sodda jagħmlu 800 sodda, Ministru. Imbagħad jinbidel il-Gvern u jiġi l-Ministru għas-Saħħa jgħidilna: Hawnhekk għandna problema, il-konkos kollu se jaqa’ u għandna bżonn €80 miljun biex nirranġawh. Minn dawk it-€80 miljun kemm intnefqu f’dawn l-għaxar snin? Lanqas ċenteżmu. 

ONOR. JO ETIENNE ABELA: Jekk tippermettili, aħna ġejna hawnhekk bi spirtu ta’ kolleġjalità dwar x’se nagħmlu fil-futur. 

ONOR. CHRIS SAID: Ma semmejtux jien il-konkors. 

DR JOSEPH ZARB ADAMI: Semmejt għaliex ma saritx il-helipad.

ONOR. JO ETIENNE ABELA: Nerġa’ ngħid, aħna open to discussion kif konna open għal kull proġett ieħor li kont involut fih. Jekk hemm xi ħaġa li rridu nbiddlu ... M’iniex qed nippretendi li se tgħiduli nbiddlu l-ambulanzi l-ġodda. Dawn ambulanzi ġodda li jien kont impressjonat bihom għax qisek għandek a mobile ITU, jiġifieri l-Gvern kommess li jipprovdi dawn is-servizzi. Jien qed nitlob diskussjoni, araw il-pjanijiet, se jkollkom il-preżentazzjoni għandkom, araw għall-affari tagħkom u għidulna x’taħsbu li hemm bżonn inbiddlu. Nixtieq li l-concrete jkun tajjeb mill-ewwel din id-darba. 

IĊ-CHAIRPERSON: Nixtieq nikkonkludi. Nemmen li l-Għawdxin jixtiequ li jaraw servizz tas-saħħa denju għalihom fil-preżent u fil-futur qarib. Illum ġie ppreżentat pjan li min-naħa tiegħi qed narah ħolistiku, realistiku u serju. Nirringrazzja lill-mistiedna li kienu preżenti u, bħalma qal il-Ministru, inħeġġeġ lill-Għawdxin jagħtuna s-suġġerimenti tagħhom. Nistieden anke lill-Oppożizzjoni biex jagħtu s-suġġerimenti tagħhom ħalli flimkien nibnu sptar u nibnu servizz li jkun verament denju għall-Għawdxin. 


AFFARIJIET OĦRA

IĊ-CHAIRPERSON: Qabel nagħlaq nixtieq li, jekk taqblu min-naħa tagħkom, bħala tema għal-laqgħa li jmiss forsi niddiskutu l-persuni b’diżabilità f’Għawdex. Ma nafux eżatt meta se jagħlaq il-Parlament, jekk ma nsibux ċans qabel il-vaganzi, imbagħad niltaqgħu fl-ewwel ftit jiem li nkunu bdejna l-Parlament wara l-vaganzi tas-sajf. Taqblu? 

ONOR. ALEX BORG: Tajjeb. 

IĊ-CHAIRPERSON: Nirringrazzjakom. Il-Kumitat huwa aġġornat.

Fis-18:32 il-Kumitat aġġorna għal data li kellha tiġi komunikata aktar ’il quddiem.

